
Transcription du poème
Texte

Hyer tout au soir a minuit droit a nonne
Fus emporté sans estre pris de riens
D’un chat cornu a villiers en argonne,
Dedans Douay au millieu d’amyens,
Puis quand je vis le maire d’Orleans,

Dedans Paris en la forest de Troye.
Sans me partir je me suis mis en voye
Ne rencontray personne fors qu’un homs 
Qui sans parler me comta que j’estoye
Loing par dela ou Dieu fist les Crinons

Et de la vins a pied sur une mule
Tierce chantant ne disant que, jubé
Puis un papier me lisoit un eveugle [[aveugle]]
{C4r}Du tout escrit si n’ya a, ne b.
La un novice estant lors pere abbé
De deux enfans fist faire une assemblée,
Pour bas chanter matines à la vollée
Puis un muet me dist sus cheminons
On bat chascun sans en ferir collée
Loing par dela ou Dieu fist les crinons.

Un grand geant deux piedz moindre que un nains,
Camus de né ayant longue narine
Bien faict de membres, & n’a ne pied ne mains,
Estant de rien n’a parrain, n’a marraine,
Me commanda aux champs à la marrine
Par les bulles des pardons du haut pas
Que je courusse en allant tout le pas
Jusques a tant qu’un jacobins bons homs
Feroit voller le col sainct va d’Arras,
Loing par dela ou Dieu fist les crinons.

Prince, de ce grandement esmeuz suis
Qu’un chien courtaut qui avoit longue queue,
Monta es cieux par la gueulle d’un puis 
Tout nud ayant une robbe vestue
Dont un borgne qui avoit bonne veue
{C4v}Fist une eaue en l’air pour les chouettes
Ou sans parler y chantent hansonnettes [[chansonnettes]]
On y prens ours au plus gestans canons
Pour aussi vray que gays sont alouettes
Loing par dela ou Dieu fist les Crinons[[.]]

